
Sozietateen gaineko Zergaren Erregelamendua, ekainaren 16ko 

17/2015 Foru Dekretuaren bidez onartua 

Seigarren xedapen gehigarria. Kultura sustatzeko pizgarriak. 

1. Zergaren foru arauaren hamabosgarren xedapen gehigarriaren bat.3.b) 
apartatuko azken paragrafoan aipatzen den baldintza filmaketa lana hasi aurreko 
zergaldian bete beharko da. 

2. Zergaren foru arauko hamabosgarren xedapen gehigarriak lau apartatuan 
xedatutakoaren ondorioetarako, honako hauek hartuko dira ikus-entzunezko lan 
zailtzat:               

a) Jatorrizko bertsioa euskaraz bakarrik duten obrak. 

b) Emakumeek bakarrik zuzendutako film luzeak, baldin eta haientzat lehenengo 
6 film luzeak baldin badira. 

c) Errealizadore berriek zuzendutako ekoizpenak.         

d) Film laburrak. 

e) Aurrekontu txikiko obrak, hau da, gehienez 500.000 euroko ekoizpen kostua 
dutenak. 

3. Hamabosgarren xedapen gehigarriaren bat eta bi apartatuetan arautzen diren 
kenkariak aplikatzeko, honako hau egin beharko da: 

a) Gipuzkoako Foru Administrazioari eta eskatzen duten Euskadiko Administrazio 
Publikoei erraztu edo ahalbidetu filmaketako material grafiko eta ikus-entzunezkoa 
eta Euskadiko Autonomia Erkidegoko lokalizazioak eskuratzea merkataritzakoa ez 
den xede bat emateko eta esklusiboki Autonomia Erkidegoa ezagutarazteko 
(Teaser, trailerrak, making of-ak, EPK, EAEko filmaketen eszenak, argazkiak). 

Obra estreinatu eta bi hilabete igaro arte, eskuratze hori ez da nahitaezkoa izango. 

b) Hasierako kreditu tituluetan Gipuzkoako Foru Aldundiaren logotipoa sartu. 

c) Bukaerako kreditu tituluetan honako hau sartu: «La producción se ha acogido a 
los incentivos fiscales previstos en la Norma Foral del Impuesto sobre Sociedades 
del Territorio Histórico de Gipuzkoa»/»Ekoizpen hau Gipuzkoako Lurralde 
Historikoko Sozietateen gaineko Zergaren Foru Arauan aurreikusten diren zerga-
pizgarrien babesarekin egin da»/»This production has benefited from the tax 
deductions included in the Corporate Tax Law of Gipuzkoa». 

4. Hamabosgarren xedapen gehigarriaren bat eta bi apartatuetako kenkariak 
aplikatzeko autolikidazioa aurkeztearekin batera, zergadunak zerrendatu behar 
ditu erakunde publikoetatik jaso dituen bestelako laguntzak edo dirulaguntzak, 
horiek kontuan hartuko baitira xedapen gehigarri horren lau apartatuan aipatzen 
diren gehieneko kenkari kopuruak betetzen diren zehazteko. 

 

Zazpigarren xedapen gehigarria. Kultura sustatzeko pizgarrien 
aplikaziorako txosten arrazoituak. 

1. Eusko Jaurlaritzan gaiagatik eskumena duen Saila edo hari atxikitako 
organismo edo entitate bat izango dira zergaren foru arauak hamabosgarren 

xedapen gehigarriko bost apartatuan aipatzen dituen txosten arrazoituak egiteko 
organo eskuduna. 

2. Hamabosgarren xedapen gehigarriko bat eta bi apartatuetan jasotzen diren 
kenkarien ondorioetarako, «Pizgarri fiskala aplikatzeko txostena» bat eta bakarra 
izango da. Txosten hori nahitaezkoa da, eta kalifikazio positiboa jasotzea 
ezinbestekoa izango da kenkariak aplikatu daitezen. Txostenak ondorioak sortuko 
ditu Zerga Administrazioarentzat, hurrengo 9. apartatuan ezartzen diren 
terminoetan. 

3. «Pizgarri fiskala aplikatzeko txostena» epe hauetan eskatu beharko da: 

a) Espainiako film luze zinematografikoen eta ikus-entzunezko serieen 
produkzioetarako, 8 hilabeteko epean nazionalitatearen ziurtagiria lortzen denetik 
aurrera. 

b) Atzerriko film luze zinematografikoen edo ikus-entzunezko obren 
produkzioetarako, 8 hilabeteko epean ekoizpena Euskadiko Autonomia 
Erkidegoan bukatzen denetik aurrera. Ondorio horietarako, ulertuko da ekoizpena 
Euskadiko Autonomia Erkidegoan bukatzen dela talde teknikoko azken pertsonari 
Gizarte Segurantzan baja ematen zaion egunean eta, bestela, filmaketa amaitu 
eta 3 hilabetera.               

4. Txostenaren eskaerari dokumentazio hau erantsiko zaio: 

a) Espainiako film luze zinematografikoen eta ikus-entzunezko serieen 
produkzioetarako: 

— Filmaketa hasi izanaren komunikazioa. 

— Filmaketa bukatu izanaren komunikazioa. 

— Filmaketa plana, Euskadiko Autonomia Erkidegoko barnealde zein 
kanpoaldeetan zein egun eta ordu zehatzetan filmatzen den adierazi behar duena. 

— Ekoizpenaren jatorrizko bertsioa zer hizkuntzatan dagoen. 

— Hamabosgarren xedapen gehigarriko bat.3.b) apartatuan aipatzen diren 
pertsonen lan kontratua edo zerbitzu prestazioarena. 

— Koprodukzioen kasuan, koprodukzioaren kontratua, non zehaztu behar baita 
zer partaidetza portzentaje dagokion koproduktore bakoitzari. Orobat, justifikatu 
behar da hamabosgarren xedapen gehigarriko bat.3.b) apartatuan ezarritako 
beharkizuna koprodukzio espainiarraren zatiari dagokionez betetzen dela. 

— Obra zinematografiko edo ikus-entzunezkoen nazionalitate ziurtagiria, Zinemari 
buruzko abenduaren 28ko 55/2007 Legearen 5. artikuluan aipatua. 

— Film eta ikus-entzuneko obrei emandako kalifikazioa, Zinemari buruzko 
abenduaren 28ko 55/2007 Legearen 8. artikuluan aipatua. 

— Abenduaren 4ko 1084/2015 Errege Dekretuak, Zinemari buruzko abenduaren 
28ko 55/2007 Legea garatzen duenak, 22. artikuluan aipatzen duen kultura 
ziurtagiria. 

— Euskal Filmotekan produkzioaren kopia berri bat utzi izanaren frogagiria. 

— Euskadiko Autonomia Erkidegoan egindako gastuaren auditoretza txostena. 
Koprodukzioen kasuan, txosten horrek koproduktore bakoitzak egindako gastuak 
zehaztu beharko ditu.  

— Seigarren xedapen gehigarriaren 3. apartatuko a) letran aipatzen diren 
administrazioei letra horretan aurreikusitako irispidea izatea ahalbidetzen dien 
dokumentua. 

— Seigarren xedapen horren 3. apartatuko b) eta c) letretan ezarritako 
beharkizunak betetzen direla frogatzen duen dokumentazioa. 

— Behar den kasuetan, justifikatuko da produkzioak beharrezko baldintzak 
betetzen dituela ikus-entzunezko lan zailtzat hartzeko, seigarren xedapen 
gehigarriaren 2. apartatuan xedatutakoaren arabera. 

— Jasotako laguntza edo dirulaguntza publikoen aitorpena.             

b) Atzerriko film luze zinematografikoen edo ikus-entzunezko obren 
produkzioetarako: 

— Produkzio exekutiboaz arduratzen den entitatea Kultura eta Kirol Ministerioaren 
Zine eta Ikus-entzunezko Enpresen Administrazio Erregistroan inskribatu izanaren 
justifikazioa.             

— Produkzio exekutiboaren kontratuaren kopia. 

— Filmaketa plana. 

— Ikus-entzunezko produkzioaren kostu osoa. 

— Euskadiko Autonomia Erkidegoan egindako gastuen auditoretza txostena, 
honako datuak zehaztuta: batetik, helbide fiskala Espainian edo Europako Esparru 
Ekonomikoko estatu kideren batean duten langile sortzaileen gastuak pertsona 
bakoitzeko berezita, eta, bestetik, industria teknikoak eta beste hornitzaile batzuk 
erabiltzeagatik sortutako gastuak.            

— Behar den kasuetan, talde teknikoko azken pertsonari Gizarte Segurantzan baja 
eman izanaren justifikazioa, aurreko 3.b) apartatuan xedatutakoaren 
ondorioetarako. 

— Seigarren xedapen gehigarriaren 3. apartatuko a) letran aipatzen diren 
administrazioei letra horretan aurreikusitako irispidea izatea ahalbidetzen dien 
dokumentua. 

— Seigarren xedapenaren 3. apartatuko b) eta c) letretan ezarritako beharkizunak 
betetzen direla frogatzen duen dokumentazioa. 

— Behar den kasuetan, justifikatuko da produkzioak beharrezko baldintzak 
betetzen dituela ikus-entzunezko lan zailtzat hartzeko, seigarren xedapen 
gehigarriaren 2. apartatuan xedatutakoaren arabera. 

— Jasotako laguntza edo dirulaguntza publikoen aitorpena.             

5. Produkzioak helbide fiskala Gipuzkoan duten beste entitate batzuekin 
koproduzitzen direnean, aurreko 2. apartatuan aipatu den txostena izapidetuko da 
entitate guztiek izenpetu beharreko eskaera bakar batetik abiatuta, eta eskaera 
horretan adierazi beharko da zer entitate izendatu den solaskidetzarako, 
harremanetarako eta jakinarazpenetarako.                

Txosten arrazoitua koprodukzioan parte hartzen duten eta helbide fiskala 
Gipuzkoan duten entitate guztiei luzatuko zaie, eta bertan baldintzen 
konplimendua identifikatuko da koproduktore bakoitzari dagokionez. 

6. Aurkeztutako eskaerak behar bezala ulertu, izapidetu eta ebaluatze aldera, 
eskaeren tramitazioan zehar, organo eskudunak zilegi izango du entitate 
eskatzaileei egoki irizten duen dokumentazio eta informazioa eskatzea.  

7. Ikus-entzunezko obra amaitutakoan, «Pizgarri fiskala aplikatzeko txostenak» 
ziurtatu behar du obrak hamabosgarren xedapen gehigarrian ezarritako baldintzak 
betetzen dituela, eta kenkarien oinarria osatzen duten gastu eta inbertsioen 
zenbatekoa identifikatu beharko du, bakoitza bere aldetik. Txostenaren arabera 
kenkarien oinarria osatzen ez duten gastu eta inbertsioek ez dute kenkarirako 
eskubiderik emango.          

8. Organo eskudunak gehienez 6 hilabeteko epean jakinarazi behar du «Pizgarri 
fiskala aplikatzeko txostena», eskatutako dokumentazioa aurkezten denetik 
aurrera. Ebazteko epea iritsita organo eskudunak ez badu txostena jakinarazi, 
hura ez dela aldekoa izan ulertuko da.                

9. «Pizgarri fiskala aplikatzeko txostena» loteslea izango da Zerga 
Administrazioarentzat hamabosgarren xedapen gehigarrian jasotzen diren 
beharkizunen konplimenduari dagokionez.             

Zerga Administrazioak egiaztatuko du inbertsioak eta gastuak benetan egin direla 
eta egindako jarduerak txostenean jasotakoei egokitu zaizkiela; horretarako, 
beharrezko deritzon justifikazioa eskatu dezake edonoiz.    

Orobat, xedapen gehigarri honen 1. apartatuan aipatzen den organoari Zerga 
Administrazioak txosten osagarri bat aurkezteko eskatu diezaioke, aipatutako 
beharkizunak betetzen diren ziurtatzeko. 

10. Zergaren foru arauak 128. artikuluan xedatutakoa gorabehera, sozietateen 
gaineko zergaren autolikidazioa aurkezteko epea amaitzen den egunean 
zergadunak oraindik ez badu jaso «Pizgarri fiskala aplikatzeko txostena», 
hilabeteko epea izango du, txostena egin izana jakinarazten zaionetik, 
autolikidazioa zuzentzea eskatzeko eta zergaren foru arauko hamabosgarren 
xedapen gehigarrian aurreikusten diren kenkarien aplikazioa aukeratzeko; hori 
eginez gero, hautua 128. artikuluko epearen barruan egiten ari dela joko da. 

 


